
Numri i lëndës: 2023:173438 

Datë: 06.02.2024 

Numri i dokumentit:     05291049 

 

P.nr.793/2023 

NË EMËR TË POPULLIT 

 

 

     GJYKATA THEMELORE NË PRIZREN – Departamenti i Përgjithshëm, 

gjyqtarja e vetme gjykuese Vjollca Buzhala, me pjesëmarrjen e bashkëpunëtores Valbona 

Xheladini, në çështjen penale kundër të akuzuarit H.K., nga fshati Billushë, Komuna e Prizrenit, 

për shkak të veprës penale, uzurpimi i paligjshëm i pronës së paluajtshme nga neni 320 par.1 të 

Kodit Penal të Republikës së Kosovës, duke vendosur sipas aktakuzës së Prokurorisë Themelore 

në Prizren – Departamenti i Përgjithshëm nën numrin PP/II.nr.780-12/23, datë 22.08.2023, pas 

mbajtjes së seancës fillestare dhe publike, në praninë e Prokurorit të Shtetit Atnor Skoro,  dhe të 

akuzuarit H.K.,,  me datë 31.01.2024,  publikisht mori dhe shpalli këtë:  

 

A K T G J Y K I M    

 

   I akuzuari: 

             

 H.K., nga i ati ........., e ëma .........e gjinisë ........., i lindur me datë .........në Billushë, 

Komuna e Prizrenit, ku edhe tani jeton, i martuar, baba i katër fëmijëve, ka të kryer shkollën 

fillore, i pa punë i gjendjes së mesme ekonomike, shqiptar, shtetas i Republikës së Kosovës, me 

numër personal: .......... 

 

 

ËSHTË FAJTOR 

      

               Në kohë të pa vërtetuar e në vazhdim, në fshatin Billushë, Komuna e Prizrenit, në 

mënyrë të paligjshme ka uzurpuar pronën e paluajtshme të të dëmtuarës, konkretisht parcelën 

me numër  .........-0 dhe .........-0 ZK Billushë, Komuna e Prizrenit, me sipërfaqe prej 30810 m2, 

pronë e të dëmtuarës- Komuna e Prizrenit – Autoriteti pyjorë Komunal Prizren, ashtu që i njëjti 

në një pjesë të pronës së lartpërmendur ka ndërtuar shtëpi dhe këtë pjesë të pronës e shfrytëzon 

për nevoja te veta të cilën edhe një pjesë e ka rrethuar, duke ia pamundësuar të dëmtuarës që të 

disponojë dhe shfrytëzojë lirshëm pronën.    

 

          Me këto veprime ka kryer veprën penale, Uzurpimi i paligjshëm i pronës së 

paluajtshme nga neni 320 par. 1 i Kodit Penal të Republikës së Kosovës. 

Andaj , gjykata ne kuptim te nenit  7, 8, 9, 10, 17, 21, 38, 39, 40, 43, 46, 47, 48, 49, 

69, 70, 71, 72, 320 par. 1 të KPRK-së, dhe  nenit 242 dhe  364 te KPPK-ës, të akuzuarin e: 

 

GJ Y K O N 

  

-Ashtu  që të akuzuarit H.K., për veprën penale si në dispozitiv të aktgjykimit i shqipton 

DËNIMIN ME GJOBË në shumë prej 500€ (pesëqind) euro, të cilin dënim  duhet ta paguaj tri 

(3)  këste dhe atë prej dt.01 deri me dt.10 të secilit muaj,  në afatin prej pesëmbëdhjetë (15) ditë 

nga dita e plotfuqishmërisë së këtij aktgjykimi. Nëse i akuzuari nuk mund apo nuk dëshiron ta 

paguajë dënimin me gjobë, i njëjti do të zëvendësohet në dënim me burgim, ashtu që një ditë 

burgim do të llogaritet me 20 euro të gjobës, dhe 

 

    DËNIM ME KUSHT 
 

Duke i vërtetuar dënimin me burg ne kohëzgjatje prej 6 (gjashtë) muajve, i cili dënim 

nuk do te ekzekutohet ne afatin prej 1 (një) viti, nga dita e plotfuqishmërisë se këtij aktgjykimi, 

nëse i akuzuari nuk kryen vepër te re penale. 

 

 I akuzuari obligohet ti paguaj shpenzimet e procedurës penale dhe atë: në emër të 

paushallit gjyqësor shumën  prej 20 €,  dhe në emër të programit për kompensimin e viktimave 

shumën prej 20 €, që të gjitha në afat prej 15 ditësh nga dita e plotfuqishmërisë së këtij 

aktgjykimi, nën kërcënimin e përmbarimit të dhunshëm. 

 

E dëmtuara Komuna e Prizrenit- Drejtoria për Bujqësi, Zhvillim Rural dhe Pylltari për 

realizimin e kërkesës pasurore juridike, udhëzohet në kontest të rregullt civil. 

 

A r s y e t i m 

 

  

Prokuroria Themelore në Prizren – Departamenti i Përgjithshëm, ka parashtruar aktakuzë 

nën numrin PP/II.nr.780-12/23, datë 22.08.2023, ndaj të akuzuarit H.K., nga fshati Billushë, 

Komuna e Prizrenit, për shkak të veprës penale, uzurpimi i paligjshëm i pronës së paluajtshme 

nga neni 320 par.1 të Kodit Penal të Republikës së Kosovës. 

 

Pas pranimit të shkresave të lëndës gjyqtarja e vetme gjykuese, ka mbajtur shqyrtimin 

fillestar me datë 31.01.2024, në të cilin shqyrtim i akuzuari Hasip  Krasniqi, pas udhëzimeve 

lidhur me të drejtat të cilat u takojnë sipas ligjit, pasi që ka kuptuar natyrën dhe pasojat e pranimit 

të fajësisë, e ka pranuar fajësinë që i ngarkohet me aktakuzë. 

 

I akuzuari H.K.,  ka deklaruar se e pranon fajësinë për veprën penale me të cilën akuzohet 

sipas dispozitivit të aktakuzës dhe  ka shtuar se ndihem tejet i penduar për veprimin e bërë, nuk 

jam i vetmi që kam ndërtuar shtëpi në atë pjesë por kanë ndërtuar shumë banor të fshatit, kur i 

kam parë se të gjithë po ndërtojnë edhe unë kam ndërtuar, është hera e parë  që kam rënë ndesh 

me ligjin, që në fillim e kam ditur që duhet të paguaj për shtëpinë që e kam ndërtuar por nuk kam 

pasur zgjidhje tjetër, askush nuk ka ardhur që të ma ndërprej punën, tatimin në pronë e paguaj. 

 

 

Prokurori i Shtetit  nuk e kundërshton pranimin e fajësisë, nga se ka konsideruar se e 

njëjta është bërë në baza vullnetare konform dispozitave ligjore ndërkaq me rastin e caktimit të 

llojit dhe lartësisë së dënimit gjykata të ketë parasysh të gjitha rrethanat rënduese dhe ato 

lehtësuese si rrethanë lehtësuese gjykata të merr parasysh pranimin e fajësisë nga a na e të 

pandehurit.  

 

Në shqyrtimin fillestar, gjykata pas dëgjimit të palëve ka marr aktvendim me të cilin e ka 

aprovuar pranimin e fajësisë nga ana e të akuzuarit, ngase ka konstatuar se janë plotësuar  të 

gjitha kushtet ligjore për një gjë të tillë, në këtë aspekt i akuzuari e ka kuptuar natyrën dhe 

pranimin e fajësisë, se pranimi i fajësisë është bërë vullnetarisht nga ana e të akuzuarit, pranimi 

i fajit mbështetet në faktet e çështjes që përmban aktakuza, në materialet e prezantuara nga 

prokurori i shtetit për plotësimin e aktakuzës të pranuar nga të pandehurit dhe çdo provë tjetër, 

të paraqitur nga prokurori i shtetit  dhe se aktakuza nuk përmban asnjë shkelje të qartë ligjore 

ose gabime faktike. 

 

Bazuar në pranimin e fajësisë nga i akuzuari dhe konform nenit 241 e 242 të KPPRK-së, 

gjykata nuk është lëshuar në procedimin e provave. 

 

Gjykata në shqyrtimin fillestar, nga pranimi i fajësisë nga ana e të akuzuarit ka vërtetuar 

këtë gjendje faktike se në kohë të pa vërtetuar e në vazhdim, në fshatin Billushë, Komuna e 

Prizrenit, në mënyrë të paligjshme ka uzurpuar pronën e paluajtshme të të dëmtuarës, konkretisht 

parcelën me numër  .........-0 dhe .........-0 ZK Billushë, Komuna e Prizrenit, me sipërfaqe prej 

30810 m2, pronë e të dëmtuarës- Komuna e Prizrenit – Autoriteti pyjorë Komunal Prizren, ashtu 

që i njëjti në një pjesë të pronës së lartpërmendur ka ndërtuar shtëpi dhe këtë pjesë të pronës e 

shfrytëzon për nevoja te veta të cilën edhe një pjesë e ka rrethuar, duke ia pamundësuar të 

dëmtuarës që të disponojë dhe shfrytëzojë lirshëm pronën.         

          Kështu gjykata, në tërësi ka vërtetuar se pranimi i fajësisë, është bërë në pajtim me 

dispozitat e procedurës penale, dhe se në veprimet e të akuzuarit formohen elementet e veprës 

penale, uzurpimi i paligjshëm i pronës së paluajtshme nga neni 320 par.1 të Kodit Penal të 

Republikës së Kosovës, për të cilën është penalisht përgjegjës, andaj është  shpallur fajtor  dhe 

dënuar sipas ligjit.  

 

Duke u bazuar në nenin 69 dhe70 të KPRK-së, gjykata me rastin e shqiptimit të dënimit  

pati parasysh të gjitha rrethanat të cilat ndikojnë në zgjedhjen e llojit dhe lartësisë së dënimit, 

duke mos gjetur rrethana rënduese, prej rrethanave lehtësuese për të akuzuarin gjykata pati 

parasysh faktin se i njëjti e ka pranuar fajësinë në shqyrtim fillestar, sjelljen e tij pas kryerjes së 

veprës penale, është penduar për veprimin e bërë, rrethanat personale se i njëjti është baba i katër 

fëmijëve, është hera e parë që ka ra ndesh me ligjin, dhe zotimin se në të ardhmen nuk do të 

kryejë vepra të tilla të ngjashme. 

 

Sipas bindjes së gjykatës, dënimi si në dispozitiv të aktgjykimit ndaj të akuzuarit, duke i 

marrë për bazë rrethanat e përmendura më lartë, është dënim i drejtë, në harmoni me peshën e 

veprës penale dhe shkallën e përgjegjësisë së të akuzuarit.  

 

 

 

Gjykata, gjithashtu ka konstatuar se me këtë dënim mund të arrihet edhe qëllimi i dënimit, 

nga neni 38 të KPRK-së, i cili konsiston në “parandalimin e të akuzuarit nga kryerja e veprave 

penale në të ardhmen dhe të bëj rehabilitimin e tyre, të parandalojë personat tjerë nga kryerja 

e veprave penale dhe të shprehë gjykimin shoqëror për veprën penale, ngritjen e moralit dhe 

forcim detyrimin për respektimin e ligjit”.  

Vendimin mbi shpenzimet e procedurës penale, gjykata e mori në kuptim të nenit 449 

dhe 451  të KPP-së.  

 

Vendimi mbi pagesën e taksës në emër të Programit për kompensimin e viktimave të 

krimit, është marrë në kuptim të nenit 36 par. 3 pika 3.1. të Ligjit nr. 08/L-109 për Kompensimin 

e Viktimave të Krimit. 

 

Vendimi mbi udhëzimin juridik të dëmtuarës, e morri në kuptim të nenit 457 të KPPRK-

së. 

                        

 Nga të cekurat më lartë, u vendos si në dispozitiv të këtij aktgjykimi 

 

 

GJYKATA THEMELORE PRIZREN  

 DEPARTAMENTI I PËRGJITHSHËM , DIVIZIONI PENAL 

2023:173438, 06.02.2024 

  

 

B. Profesionale                                                                                                   G j y q t a r ja 

Valbone Xheladini                                                                                            Vjollca Buzhala 

                                                                                              

 

 

KËSHILLË JURIDIKE: Kundër këtij aktgjykimi është e lejuar ankesa në afat prej 30 

(tridhjetë) ditëve nga koha e pranimit të të njëjtit, Gjykatës së Apelit në Prishtinë, nëpërmjet 

kësaj Gjykate Themelore. 

 

 

 

 

 

 

 

 

 

 

 

 

 

 


